
РЕПУБЛИКА СЕВЕРНА МАКЕДОНИЈА
       ____________________________________________________________
             ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ СОБИРИ

Скопје, октомври 2019 година        
        В О В Е Д
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Законот за јавните собири („Службен весник на Република Македонија“ бр. 55/95, 19/06, 66/07 и 125/15) се уредуваат начинот на остварување на правото на граѓаните на јавно собирање заради мирно изразување на мислење и јавен протест, како и случаите кога ќе се прекине одржувањето на јавен собир.

Досегашното искуство во применувањето на актуелниот Закон за јавните собири покажува повеќе недостатоци во процесот на негова имплементација. За таа цел, во Министерството за внатрешни работи беше формирана работна група задолжена за ревидирање на Законот за јавните собири, со цел да се предвидат попрактични и поедноставни механизми за надминување на детектираните недостатоци.
 
По извршена анализа, утврдена е потребата од изменување и дополнување на Законот за јавните собири  водејќи притоа сметка да не се загрози правото на граѓаните на мирно собирање и изразување на јавен протест и да не се нарушува јавниот ред и мир на граѓаните, нивното извршување на секојдневните потреби и можност да ги остварат своите основни права, непречено работење на персоналот во здравствените установи, како и да не се нарушува мирот на болните лица во здравствените установи.
Интервенцијата во Законот за јавните собири е во релација со одредбите од  Европската конвенција за заштита на човековите права и основните слободи и протоколите на наведената Конвенција, која Република Северна Македонија ја има ратификувано во 1977 година и истата е објавена во Службен Весник на РМ бр. 11/1997, а согласно член 118 од Уставот на Република Македонија со чинот на ратификација, оваа конвенција е составен дел од правниот поредок на Република Северна Македонија.
  Предлогот на Законот за изменување и дополнување на Законот за јавните собири има за  цел да се зголеми ефективноста и ефикасноста на работата на полицијата, без да се загрози правото на граѓаните на мирно собирање и изразување на јавен протест-загарантирано со Уставот на Република Северна Македонија. 

Воедно, со Предлогот на закон за изменување и дополнување на Законот за јавните собири се врши усогласување на Законот за јавните собири со новиот Закон за прекршоците (,,Службен весник на Република Северна Македонија“ бр. 96/19), во поглед на прекршочните одредби, односно глобите.
Истовремено, со предложениот закон се врши  интервенција во однос на името на државата, а со цел имплементација на Уставните амандмани XXXIII - XXXVI и Уставниот закон за спроведување на Уставните амандмани  („Службен весник на Република Македонија“ бр.6/19).

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Oсновната заложба при изготвување на Предлогот на закон за изменување на Законот за јавните собири има за цел да се зголеми ефективноста и ефикасноста на работата на полицијата, без да се загрози правото на граѓаните на мирно собирање и изразување на јавен протест-загарантирано со Уставот на Република Северна Македонија. 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот не предизвикува финансиски импликации врз Буџетот на Република Северна Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на предложениот закон не се потребни дополнителни финансиски средства од Буџетот на Република Северна Македонија, а спроведувањето на законот нема да повлече материјални обврски за субјектите засегнати со законот чие донесување се предлага. 
ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА

ЗАКОНОТ ЗА ЈАВНИТЕ СОБИРИ
Член 1
Во Законот за јавните собири (,,Службен весник на Република Македонија“ бр.55/95, 19/06, 66/07 и 152/15), во членот 2 ставот 1 се менува и гласи:
„Под јавен собир во смисла на овој закон, се смета собирање на повеќе од 50 граѓани  на отворен или затворен простор, заради остварување на забавни, културни, верски, хуманитарни, социјални, политички, економски, спортски или слични интереси на граѓаните, организирани заради јавно изразување на мислење или протест.“                                                 
                                                   Член 2
Членот 2-а  се менува и гласи:
„Јавен собир заради мирно изразување на мислење или протест може да се одржува на секое место кое е соодветно за таа намена, освен: 
                - до здравствени установи, на начин кој го оневозможува пристапот на возила на брза помош, го нарушува мирот на болните и непреченото работење на персоналот во здравствените установи; 
               - до детски градинки и училишта додека децата престојуваат во нив;
- на автопатишта, магистрални и регионални патишта, железнички пруги, на начин со кој се загрозува непреченото одвивање на сообраќајот;
- на други места од витално значење за непречено одвивање на сообраќајот (тунели, премини на пат преку железничка пруга, мостови, надвозници, подвозници, гранични премини, пристап до гранични премини и крстосници);

- во седиштата на органите на државната власт и просторот околу нив, како и резиденцијалните и репрезентативните објекти и околниот простор што им припаѓа на органите на државната власт на Република Северна Македонија;

- во седиштата на странски дипломатско-конзуларни преставништва  и нивни резиденции и

- во објекти и простори кои се од посебно значење и интерес за безбедноста на Република Северна Македонија.
Јавниот собир може да се одржува во временскиот период од 06,00 до 23,00 часот.“
                                                    Член 3
Во член 4 ставот 1 се менува и гласи:
„Заради заштита на правата на граѓаните, непреченото одвивање на сообраќајот, снабдување на населението со лекови, храна, гориво и слични неодложни потреби, организаторот на јавниот собир е должен да:

- го обезбеди одржувањето на редот и мирот на јавниот собир;

- организира редарска служба составена од редари;

- овозможи  непречен влез и излез на граѓаните во институциите пред кои се одржува јавниот собир;

- овозможи пропуштање на полициските возила, возилата на итната медицинска помош, противпожарните возила, возилата на Армијата на Република Северна Македонија и возилата под придружба и

- го прекине одржувањето на јавниот собир, ако дојде до загрозување на животот и здравјето, безбедноста и личната сигурност на луѓето и имотот.”
Ставот 3 се брише.

Во ставот 4 кој станува став 3,  зборовите „став 3“се заменуваат со зборовите „став 1“.

                                                  Член 4
По членот 4  се додава нов член 4-а, кој гласи:
                                                       „Член 4-а
Редар е лице определено од страна на организаторот, видно обележано, кое извршува работи за одржување на редот и мирот за време на одржување на јавниот собир.

Редарот за време на извршувањето на работи за одржување на редот и мирот на јавниот собир, има право:

-да оневозможи влез на лице во просторот на кој се одржува јавниот собир за кое ќе оцени дека би можело да го наруши редот и мирот, особено ако е во  видно алкохолизирана состојба или под дејство на психотропни супстанци;
- да го насочува движењето на учесниците на јавниот собир и
-да го задржи лицето кое го нарушува редот и мирот и да го предаде на полицијата.“
                                                 Член 5
Членот 5 се менува и гласи:
„Лицата кои присуствуваат на јавниот собир не смеат да носат оружје, општоопасно орудие, алкохолни пијалоци и опојни дроги, како и средства на телото (лице, глава и слично) кои создаваат потешкотии при утврдување на идентитетот.“

                                                Член 6
Во член 6 ставот 2 се менува и гласи:
„Министерството за внатрешни работи ќе го прекине одржувањето на јавниот собир доколку:

- некој од учесниците на јавниот собир носи оружје или општоопасно орудие, како и користи средства на телото (лице, глава и слично) кои создаваат потешкотии при утврдување на идентитетот, односно заради прикривање на идентитетот;

- учесниците со своите постапки (говор, транспаренти, облека, ознаки и други обележја) повикуваат или поттикнуваат на војна, насилство, предизвикуваат национална, расна или верска омраза или на било каква форма на нетрпеливост;

- редарите не можат да го одржуваат редот и мирот и
-  одржувањето на  јавниот собир е во спротивност со одредбите на членот 2-а од овој закон.“

                                                 Член 7
По членот 6 се додава нов член 6-а, кој гласи:
                                                        „Член 6-а
Министерството за внатрешни работи ќе го прекине одржувањето на јавниот собир на начин што усно ќе им соопшти на организаторот и на учесниците на јавниот собир и ќе побара од нив мирно да се разотидат.
 Доколку организаторот не постапи по барањето од ставот 1 на овој член, полициските службеници ќе постапат согласно закон.“

                                                        Член 8
Членот 7 се менува и гласи:
„Организаторот е должен  веднаш по завршување на јавниот собир просторот каде што се одржал јавниот собир да го врати во првобитната состојба и да ја надомести евентуалната штета што ќе настане при одржување на јавниот собир.“

                                                  Член 9

  Членот  9 се менува и гласи:
„Глоба во износ од 200 до 1.000 евра во денарска противвредност – за микро  трговци; од 400 до  2.000 евра во денарска противвредност – за мали трговци;  од 600 до 6.000 евра во денарска противвредност – за средни трговци и од 1000 до 10.000 евра во денарска противвредност – за големи трговци ќе му се изрече за прекршок на правното лице (организатор) на јавен собир, ако:
-јавниот собир се одржува спротивно на одредбите од 

член 2-а од овој закон;

-не постапи според одредбите од членот 4 ставови 1 и 3 од овој закон;

-не постапи според одредбите од членот 6-а став 2 од овој закон и 

-не постапи според одредбите од членот 7 од овој закон.
Глоба во износ од 250 до 500 евра во денарска противвредност ќе му се изрече за прекршокот од ставот (1) на овој член и на одговорното лице во правното лице (организатор).
                                               Член 10
 Членот  10 се менува и гласи:
„Глоба во износ од 150 до 250 евра во денарска противвредност ќе му се изрече за прекршок на: 
 1) физичко лице (организатор) ако постапи спротивно на членот 2-а од овој закон;
 
 2) физичко лице (организатор) ако постапи спротивно на членот 4 ставови 1 и 3 од овој закон;

3) физичко лице ако  постапи спротивно на членот 5 од овој закон;

4) физичко лице (организатор) ако не постапи според одредбите од членот 6-а став 2 од овој закон;

5) физичко лице (организатор) ако не постапи според одредбите од членот 7 од овој закон и

6) странец кој ќе постапи спротивно на членот 8 од овој закон.

За прекршоците од ставот 1 на овој член на странец покрај предвидените глоби може да му се изрече и прекршочна санкција протерување на странец од земјата, во траење од една до десет години или засекогаш.“
Член 11
Членот 10-в се брише.

Член 12
Низ целиот текст на Законот зборовите „Република Македонија“ се заменуваат со зборовите „Република Северна Македонија“.
             Член 13
Овој закон влегува во сила осмиот ден од денот на објавувањето во „Службен весник на Република Северна Македонија“.
О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
 Со Законот за јавните собири („Службен весник на Република Македонија“ бр. 55/95, 19/06, 66/07 и 125/15) се уредуваат начинот на остварување на правото на граѓаните на јавно собирање заради мирно изразување на мислење и јавен протест, како и случаите кога ќе се прекине одржувањето на јавен собир.

Досегашното искуство во применувањето на актуелниот Закон за јавните собири покажува повеќе недостатоци во процесот на негова имплементација. За таа цел, во Министерството за внатрешни работи беше формирана работна група задолжена за ревидирање на Законот за јавните собири, со цел да се предвидат попрактични и поедноставни механизми за надминување на детектираните недостатоци.
 
По извршена анализа, утврдена е потребата од изменување и дополнување на Законот за јавните собири  водејќи притоа сметка да не се загрози правото на граѓаните на мирно собирање и изразување на јавен протест и да не се нарушува јавниот ред и мир на граѓаните, нивното извршување на секојдневните потреби и можност да ги остварат своите основни права, непречено работење на персоналот во здравствените установи, како и да не се нарушува мирот на болните лица во здравствените установи.


Интервенцијата во Законот за јавните собири е во релација со одредбите од  Европската конвенција за заштита на човековите права и основните слободи и протоколите на наведената Конвенција, која Република Северна Македонија ја има ратификувано во 1977 година и истата е објавена во Службен Весник на РМ бр. 11/1997, а согласно член 118 од Уставот на Република Македонија со чинот на ратификација, оваа конвенција е составен дел од правниот поредок на Република Северна Македонија.
Согласно член 11 став 1 од наведената Конвенција, секој човек има право на слобода на мирно собирање и здружување со други, вклучувајќи го и правото да основа синдикати и да им се придружува на синдикатите за заштита на своите интереси. 
Ставот 2 од истиот член предвидува дека остварувањето на овие права може да биде ограничено само со законски мерки што во едно демократско општество се неопходни за националната безбедност, јавната безбедност, заштитата на редот и спречувањето на злосторства, заштитата на здравјето или моралот или заштитата на правата и слободите на други. Со овој член не се забранува наметнување законски ограничувања за припадниците на оружените сили, полицијата или државната администрација.

Во таа смисла, отсуството на изрична уставна одредба за можноста од ограничување на остварување на правото на мирно собирање во мирновременски услови не би требало да се толкува во смисла дека правото на мирно собирање во редовни околности е апсолутно право кое се остварува без какви и да е граници и без секаков респект кон слободите и правата на другите. Мирното собирање треба да се разгледува во контекст на останатите човекови слободи и права и заштитениот јавен интерес, загарантирани со Уставот на Република Северна Македонија. Мешањето во остварување на слободата на собирање може да ја загрози уставно загарантираната слобода на уверување и изразување на правото на мирно собирање, но истовремено и начинот на остварување на правото на мирно собирање може да го попречи или ограничи остварувањето на други, исто така гарантирани права.  

Досегашното искуство во применувањето на актуелниот Закон за јавните собири, за жал упатува на ситуации во кои при одредени собирања на граѓаните беа доведени во прашање националната безбедност и јавната сигурност, безбедноста на личности во седиштата на органите на државната власт, објектот на седиштето на Собранието на Република Северна Македонија, објектот на седиштето на Владата на Република Северна Македонија, безбедноста на имотот и материјалните добра во објектите каде што престојуваат или работат, нивното движење до одредена детинација, безбедноста при престојот и движењето на високи странски делегации,  нормалното – непреченото одвивање на сообраќајот-односно предизвикување сообраќаен колапс, а со тоа и нормалното функционирање на севкупниот живот на граѓаните на Република Северна Македонија и остварување на  уставно загарантираните права на граѓаните, (извршување на секојдневните обврски, потреби и права на граѓаните, попречување во функционирањето на институциите, можноста граѓаните да ги остварат своите основни граѓански права (економски, социјални, здравствени итн.), непречено работење на персоналот во здравствените установи, нарушување на мирот на болните лица во здравствените установи и сл,). 


Имајќи го предвид изнесеното, со законот чие донесување се предлага се врши интервенција во членот 2 од Законот за јавни собири, односно при дефинирањето на поимот јавен собир се предлага зголемување на бројот на граѓани чие собирање ќе претставува јавен собир, на начин што под јавен собир се смета собирање на повеќе од 50 граѓани  на отворен или затворен простор, заради остварување на забавни, културни, верски, хуманитарни, социјални, политички, економски, спортски или слични интереси на граѓаните, организирани заради јавно изразување на мислење или протест.


Сето ова предизвика потреба да се интервенира во одредени одредби од Законот за јавни собири, водејќи притоа сметка да се постигне фер баланс помеѓу правото на граѓаните што ја остваруваат слободата на мирно собирање и интересите на останатите граѓани, односно другите вредности, особено националната безбедност и јавната сигурност, мирот и благосостојбата на граѓаните на Република Северна Македонија. 



Со предложениот закон се врши интервенција во членот 2-а од Законот за јавни собири, во смисла на зголемување на бројот на места односно прецизирање на местата на кои не е дозволено јавно собирање заради мирно изразување на мислење или протест. Во оваа категорија на места кои не се соодветни за одржување на јавен собир, освен здравствените установи и детските градинки и училишта, се предвидуваат и автопатишта, магистрални и регионални патишта, железнички пруги, на начин со кој се загрозува непреченото одвивање на сообраќајот, на други места од витално значење за непречено одвивање на сообраќајот (тунели, премини на пат преку железничка пруга, мостови, надвозници, подвозници, гранични премини, пристап до гранични премини и крстосници), во седиштата на органите на државната власт, Собранието на Република Северна Македонија и Владата на Република Северна Македонија и просторот околу нив како и резиденцијалните и репрезентативните објекти и околниот простор што им припаѓа на органите на државната власт на Република Северна Македонија, во седиштата на странски дипломатско-конзуларни преставништва  и нивни резиденции и во објекти и простори кои се од посебно значење и интерес за безбедноста и одбраната на Република Северна Македонија. (член 2)


Со членот 3 од предложениот закон, се врши интервенција во член 4 став 1 од Законот за јавните собири, во насока на зголемување на должностите за организаторот на јавниот собир заради заштита на правата на граѓаните, непречено одвивање на сообраќајот, снабдување на населението со лекови, храна, горива и слични неодложни потреби на граѓаните.


Во овој контекст, со членот 4 од предложениот закон се додава нов член 4-а со кој  се врши поимно определување на терминот редар и неговите обврски за време на извршување на работите за одржување на редот и мирот. 


Со законот чие донесување се предлага, се врши ревидирање на одредбата на членот 5 од Законот за јавните собири кој се однесува на лицата кои присуствуваат на јавниот собир и нивните ограничувања во однос на предметите кои може да ги носат. Во оваа смисла, се проширува листата на работи/предмети кои не смее да ги поседува лицето кое присуствува на јавниот собир (оружје, општоопасно орудие, алкохолни пијалоци и опојни дроги, како и средства на телото (лице, глава и слично) кои создаваат потешкотии при утврдување на идентитетот .  (член 5)


Со членовите 6 и 7 од предложениот закон се врши ревидирање на одредбата од член 6 од Законот за јавните собири во која се уредени  ситуациите во кои Министерството за внатрешни работи го прекинува јавниот собир. Имено, со предложеното решение, предвидено е дека Министерството за внатрешни работи ќе го прекине одржувањето на јавниот собир доколку некој од учесниците на јавниот собир носи оружје или општоопасно орудие, како и користи средства на телото (лице, глава и слично) кои создаваат потешкотии при утврдување на идентитетот, односно заради прикривање на идентитетот, учесниците со своите постапки (говор, транспаренти, облека, ознаки и други обележја) повикуваат или поттикнуваат на војна, насилство, предизвикуваат национална, расна или верска омраза или на било каква форма на нетрпеливост, редарите не можат да го одржуваат редот и мирот и одржувањето на  јавниот собир е во спротивност со одредбите на членот 2-а од Законот за јавните собири.


Во истиот контекст, со новиот член 6-а се предвидува Министерството за внатрешни работи да го прекине одржувањето на јавниот собир на начин што усно ќе им соопшти на организаторот и на учесниците на јавниот собир и ќе побара од нив мирно да се разотидат.

Имајќи го предвид изнесеното,  Предлогот на Законот за изменување и дополнување на Законот за јавните собири има за цел да се зголеми ефективноста и ефикасноста на работата на полицијата, без да се загрози правото на граѓаните на мирно собирање и изразување на јавен протест-загарантирано со Уставот на Република Северна Македонија. 

Воедно, со Предлогот на закон за изменување и дополнување на Законот за јавните собири се врши усогласување на Законот за јавните собири со новиот Закон за прекршоците (,,Службен весник на Република Северна Македонија“ бр. 96/19). Во таа смисла, со членовите 9, 10 и 11 од предложениот закон, се врши интервенција во членовите 9 и 10 од Законот за јавните собири во насока на намалување на глобите за физички лица, како и усогласување на глобите за правните лица и одговорните лица во правните лица  (мали, микро, средни и макро трговци) со предвидените глоби  во новиот Закон за прекршоците. 
Истовремено, со предложениот закон се врши  интервенција во однос на името на државата, а со цел имплементација на Уставните амандмани XXXIII - XXXVI и Уставниот закон за спроведување на Уставните амандмани  („Службен весник на Република Македонија“ бр.6/19) на начин што во целиот текст на законот зборовите „Република Македонија“ се заменуваат со зборовите „Република Северна Македонија“ (член 12 од предложениот закон).

II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се меѓусебно поврзани и имаат за цел содржинско, техничко и терминолошко изменување на одредби од Законот за јавните собири, како и во функција на усогласување со Законот за прекршоците. 

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложените решенија ќе се овозможи конзистентност на правниот систем преку усогласени нормативни решенија меѓу Законот за прекршоците – како системски закон и одредбите од материјалните закони со кои се регулираат конкретни области.
И З В О Д

НА ОДРЕДБИ ОД ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ СОБИРИ ШТО СЕ МЕНУВААТ
Член 2

Под јавни собири на повеќе од 20 граѓани, во смисла на овој закон, се сметаат собирање на отворен или затворен простор заради остварување на забавни, културни, верски, хуманитарни, социјални, политички, економски, спортски или слични интереси на граѓаните, организирани заради јавно изразување на мислење или протест.

Не се смета за јавен собир во смисла на ставот 1 на овој член: 
– верски обреди што се одржуваат во простории наменети за верски цели; 
– вообичаени народни свечености; 
– погребни поворки; 
– собирање на простори на кои е затворен слободниот пристап заради разгледување на синдикални прашања; 
– вообичаени собирања од културно–забавен или спортски карактер кои организаторот во рамките на својата дејност, ги организира во затворени простори наменети за таа цел и 
– вообичаени собирања, состаноци, семинари, трибини, на претставници на државни органи, организации или други правни лица во вршењето на надлежноста, односно дејноста, собирање на политички партии и слично, во затворени простори. 
Член 2-а

Јавен собир заради мирно изразување на мислење или протест може да се одржува на секое место кое е соодветно за таа намена, освен: 
- до здравствени установи, на начин кој го оневозможува пристапот на возила на брза помош и го нарушува мирот на болните, 
- до детски градинки и училишта додека децата престојуваат во нив и 
- на автопатишта и магистрални патишта, на начин со кој се загрозува патниот сообраќај. 
Член 4

Заради заштита на правата на граѓаните, нормалното одвивање на сообраќајот, снабдувањето на населението со лекови, храна, гориво и слични неодложни потреби, како и заради почитување на обврските од меѓународни договори, организаторот на јавниот собир е должен да го обезбеди одржувањето на редот на јавниот собир и да организира редарска служба.

Доколку организаторот побара, а Министерството за внатрешни работи определи обезбедувањето на одржувањето на редот на јавниот собир да го врши полицијата, трошоците за тоа обезбедување ги поднесува организаторот.

Организаторот е должен да го прекине одржувањето на јавниот собир, ако дојде до загрозување на животот и здравјето, безбедноста и личната сигурност на луѓето и имотот.

Во случаите од став 3 на овој член, организаторот е должен веднаш да го извести Министерството за внатрешни работи.
Член 5
             Лицата кои присуствуваат на јавниот собир не смеат да носат оружје и општо опасно орудие како и алкохолни пијалаци и опојни дроги.
Член 6

Министерството за внатрешни работи ќе го прекине одржувањето на јавен собир во случаите кога истиот е насочен кон: 
– загрозување на животот, здравјето, безбедноста, личната сигурност и имотот на граѓаните; 
– вршење или поттикнување на вршење кривични дела утврдени со закон и 
– загрозување на животната средина. 

Министерството за внатрешни работи ќе го прекине одржувањето на јавниот собир во случај кога неговото одржување е во спротивност со меѓународните договори со кои е предвидена обврска за непречено одвивање на сообраќајот.
Член 7

Организаторот на јавниот собир е должен да ја надомести евентуалната штета што ќе настане при одржување на јавниот собир.
Член 9
Глоба во износ од 3.000 евра во денарска противвредност ќе му се изрече за прекршок на правното лице (организатор) на јавен собир, ако: 
– не преземе мерки за одржување на редот на јавниот собир (член 4 став 1) и 
– не постапи според одредбите од членот 4 ставови 3 и 4 на овој закон. 

Глоба во износ од 30% од одмерената глоба за правното лице (организатор) ќе му се изрече за прекршокот од ставот 1 на овој член и на одговорното лице во правното лице (организатор).

Член 10

Глоба во износ од 510 до1.000 евра во денарска противвредност ќе му се изрече за прекршок на: 
1) физичко лице (организатор) ако не преземе мерки за одржување на редот на јавниот собир (член 4 став 1); 
2) физичко лице (организатор) ако не постапи според одредбите од членот 4 ставови 3 и 4 на овој закон и 
3) физичко лице ако носи оружје на јавниот собир како и алкохолни пијалаци и опојни дроги (член 5). 

За прекршокот од ставот 1 на овој член на странец може да му се изрече и прекршочна санкција протерување на странец од земјата, во траење од една до десет години или засекогаш.

Член 10-в

За прекршоците утврдени во членовите 9 и 10 од овој закон, полициски службеник на Министерството за внатрешни работи е должен на сторителот на прекршокот да му издаде прекршочен платен налог согласно Законот за прекршоците.

Полицискиот службеник е должен да води евиденција за издадените прекршочни платни налози и за исходот од покренатите постапки.

Во евиденцијата од ставот 2 на овој член се собираат, обработуваат и чуваат следните податоци: име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог кој му се издава и исходот на постапката.

Личните податоци од ставот 3 на овој член се чуваат пет години од денот на внесување во евиденцијата.

Министерот за внатрешни работи ги пропишува формата и содржината на прекршочниот платен налог.
